上難忘的一節課
正濱國小502班
學生:林貫得
指導老師:張雯玲
各位評判老師，各位同學，逐家好。
我是編號第＊號，我今仔日欲演講的題目是:上難忘的一節課。

    有一工下晝，有一个毋捌看過的老師行入內阮的教室，她說:「逐家好，今仔日下晝恁的導師去予醫生看，伊請我來代課…」，我詳細看這位老師，伊生做躼躼(讀音:lò)，面生真濟𤶃仔子(讀音: thiāu-á)。上課，對阮這款小學生來講，應該是真平常的代誌，拜一到拜五，我佮(讀音:kah)我的同學攏會乖乖坐佇教室聽老師講課，我想講這位老師應該嘛是會照導師原來的方式來上課才對，毋過，代誌佮我想的攏無仝款，這一擺的課，竟然變成我上難忘的一節課。

    這个代課老師真嚴格，第一節課上數學課，伊講:「今仔日咱無欲上課，我發考卷予恁寫。」，伊叫阮愛坐予好，伊說:「坐予好，才會得人疼。」，閣講寫考試卷是因為「三日無餾，會[image: ]上樹。」，題目愛好好仔寫，愛練習。寫題目的時，袂使覆佇桌仔頂，腰愛坐予挺挺，就按呢，我坐挺挺，寫40分鐘，實在是有過忝頭。

    閣來，代課老師上國語課，伊閣講:「今仔日的國語課，咱仝款無欲上課，我發國語考卷予恁寫。」，呀!又閣是寫考卷，同學攏大聲叫出來: 「無愛啦!老師阮毋愛寫啦! 」，毋過，老師真堅持，所以無法度，只好又閣忍耐寫一節課，雖然阮知影「好笑神，才會得人疼。」，毋過，相連紲寫遐爾久，實在是笑袂出來。

    就按呢，彼一工下晝，阮攏無上課，攏咧寫考卷，一直寫，一直寫，寫甲上尾一節課，逐家攏寫甲東倒西歪，哀爸叫母，寫甲規个面白蔥蔥閣青恂恂，我是規个身軀軟膏膏，手閣咇咇掣，欲哭無目屎。時間，是按怎那會過遮呢慢? 一分鐘，兩分鐘，三分鐘…時間袂輸龜咧趖，我坐踮椅仔頂，尻川䫌袂輸有幾若百隻蟲咧擽(ngiau)，叫天天袂應，叫人人毋來，我心肝底一直咧喝救人，上帝耶穌、佛祖、觀世音菩薩趕緊來救我，拜託救命的鐘仔聲趕緊霆，因為我的手咧欲斷去呀 !

    等真久真久了後，“叮鈴鈴——叮鈴鈴——”，鐘仔聲終於(讀聲:tsiong-î)霆起來，呀!會當下課，欲放學呀，我歡喜甲跳起來。
這就是我彼一工上難忘的一節課，嘛是我讀冊以來上難忘的一節課，雖然是誠艱苦，但是予我的記持真深，攏袂放袂記得。

    今仔日我的演講就講到遮，多謝逐家。

